
Skatta- og avgjaldsmál avgerðir

Mál nr.: Lóg: Avgerð tikin:
11/00008 Kapitalvinningsskattalógin § 15, §

20
27.09.2011

Skatta- og avgjaldskærunevndin ikki heimild at viðgera kærur um rentu av
vinningsbýtisskatti

Samandráttur:
Kærarin og TAKS vóru komin ásamt um, at kærarin skuldi ikki rinda
vinningsbýtisskatt vísandi til norðurlendska sáttmálan um avtøku av tvískatting. TAKS
helt tó fast í kravinum og um rentur, og hetta varð kært til Skatta- og
avgjaldskærunevndina. Skatta- og avgjaldskærunevndin avvísti málinum grundað á, at
málið snýr seg um avgerð eftir § 15 í kapitalvinningsskattalógini, og Skatta- og
avgjaldskærunevndin hevur ikki heimild at viðgera kærur um avgerðir eftir hesi grein,
jbr. § 20 í kapitalvinningsskattalógini.

Avgerð

Upplýst er m.a. í málinum, at P/f D í november 2009 samtykti at útluta kr. 13 mió kr. til
danskt móðurfelag.

Vinningsbýtisuppgerð saman við umsókn um frítøku fyri at rinda vinningsbýtisskatt varð latin
TAKS 8. juli 2010. Áðrenn TAKS móttók uppgerðina, hevði nakað av samskifti verið í
millum TAKS og felagið.

Vísandi til, at fráboðanin kom meira enn ½ ár ov seint, og skatturin ikki var goldin sambært
ásetingunum í kapitalvinningsskattalógini, roknaði TAKS rentu sambært § 15, stk. 3 og 4 í
kapitalvinningsskattalógini.

Kærarin og TAKS eru komin ásamt um, at kærarin skal ikki rinda vinningsbýtisskatt, men
TAKS fastheldur rentukravinum, og kært er um hetta til Skatta- og avgjaldskærunevdina. Víst
verður m.a. á, at tá Føroyar sambært norðurlendska tvískattasáttmálanum hevur frásagt sær
rættin at skatta vinningsbýti úr Føroyum til felag í øðrum norðurlandi, um móttakandi felagið
eigur minst 10% av partapeninginum í útlutandi felagnum, er ikki rætt at krevja rentur av
slíkum skattakravi.

Á fundi í Skatta- og avgjaldskærunevndini 28. september 2011 løgdu umboð fyri kæraran
fram síni sjónarmið.

Teir vístu m.a. á, at TAKS hevur givið kæraranum vegleiðing um, at avgerðin kundi kærast til
Skatta- og avgjaldskærunevndina. Í ummælinum vísir TAKS so á, at Skatta- og
avgjaldskærunevndin hevur ikki heimild at viðgera kærur um avgerðir tiknar eftir kapitli 5 í
kapitalvinningsskattalógini.

Kæruumboðið vísti á, at Skatta- og avgjaldskærunevndin sambært § 22 í lóg um toll- og
skattafyrisiting viðger toll- og skatta- og avgjaldskærur. Talan er í hesum føri ikki bara ein
spurningur um uppgerðina eftir kapitli 5 í kapitalvinningsskattalógini, men eisini um álíkning.
Talan er um tulking av dupultskattaavtaluni millum norðurlond og § 9 í
kapitalvinningsskattalógini.

Skatta- og avgjaldskærunevndin viðmerkti, at sambært § 22 í lóg um toll- og
skattafyrisiting viðger Skatta- og avgjaldskærunevndin toll- og skatta- og avgjaldskærur.

Í kapitalvinningsskattalógini § 20 er ásett, at kærast kann til Skatta- og avgjaldskærunevndina
um avgerðir eftir kapitli 1-4 og 7. Her er soleiðis ein avmarking í heimildini hjá Skatta- og
avgjaldskærunevndini at viðgera kærur eftir kapitalvinningsskattalógini.

Málið snýr seg um rentur av vinningsbýtisskatti, og eru kærarin og TAKS komin ásamt um, at
kærarin skal ikki rinda vinningsbýtisskatt, og eftir stendur bert rentukravið.

Heimildin at krevja vinningsbýtisskatt er í § 9 í kapitalvinningsskattalógini, og heimildin, sum
ger, at kærarin í hesum føri ikki skal rinda vinningsbýtisskatt, er at finna í grein 10 í
sáttmálanum millum norðurlendsku londini at sleppa undan tvískatting.

Heimildin at krevja rentur í samband við vinningsbýti er at finna í § 15 í
kapitalvinningsskattalógini. § 15 er í kapitli 5 í kapitalvinningsskattalógini, og avgerðir eftir
hesi grein eru ikki partur av heimildarøkinum hjá Skatta- og avgjaldskærunevndini.

Í hesum føri er ikki ivamál um grundarlagið handan rentukravinum, men bert um rentur skulu
rindast. Rentukravið er soleiðis høvuðsspurningurin í málinum, og talan er tí í høvuðsheitum
um at tulka § 15 í kapitalvinningsskattalógini.

Kæran fellur tí uttanfyri heimildarøkið hjá Skatta- og avgjaldskærunevndini.

Skatta- og avgjaldskærunevndin avgjørdi at vísa málinum frá sær.

Avgerðin verður grundað við, at málið snýr seg um avgerð eftir § 15 í
kapitalvinningsskattalógini, og Skatta- og avgjaldskærunevndin hevur ikki heimild til at
viðgera kærur um avgerðir eftir hesi grein, jbr. § 20 í kapitalvinningsskattalógini.

Kærarin kann ístaðin venda sær til landsstýrismannin í fíggjarmálum við kæruni.


